
囈語集 
 

父癌四首 

其一、知獲肺線癌四期，抽肺積水及肺部黏合手術 

旬看健骨換龍鐘，塊壘成癌鬱在胸。 

意外卅年神奕奕，床中十晚氣慵慵。 

親猶遙盼重逢日，天亦時懷久見容。 

唯我擔驚存筆底，未秋心事已隆冬。 

 

 

其二、術後返家休養喜逢中秋 

遮掩由雲倍可憐，人間仰首矚高天。 

餐煙炙肉多非矣，佐餅煎茶已侈然。 

福禍但隨緣出入，盈虧或與命周旋。 

良辰容易情孺慕，對月團圓賸幾年。 

 

 

其三、父忽癲狂，疑因轉移腦部入院 

數夜酸懷淚自吞，癲狂老父轉暈昏。 

癌連腦肺應知命，緣度死生唯感恩。 

親不子知心欲血，時非人與夢何言。 

我寧驚慟牽溫手，共看歲寒新月痕。 

 

 

其四、院中忽感父因腦癌壓迫眼漸失明 

健骨何堪付病磨，每傷沈痼久蹉跎。 

惛懵好說陳年夢，哮喘權充一宿歌。 

忽向朝陽稱暗室，又撩心事盪驚波。 

潸然非是襟懷淺，觸到情深淚易多。 

 

 

新歲即事 

慣看風情逐末流，不虞新歲熱勘讎。 

書唯族裔探真偽？詩豈朝臣說冉由。 

權利纏蠅空冷齒，是非聚蟻亂清眸。 

師心執咎人何寡，懶向冥頑費舌喉。 



 

國姓咖啡 

彌香啜飲韻清真，溫潤誰知出塹堙。 

山亦傾頹荒徑路，家曾離亂賸酸辛。 

十年揮淚栽紅豆，一夕傷心為故人。 

世味回眸如國姓，深嘗苦徹見濃醇。 

 

 

寄女友四首 

步未名湖畔 

塔瘦支天湖未名，入京心在海潮聲。 

臨波欲折青青柳，寄我相思一段情。 

 

 

李主任攜生訪北大，會中戲筆 

萬里離鄉夢不堪，迷茫處處繫東南。 

從師坐立心時冷，畢講行遊味始甘。 

每倦拖頤聽冗論，常懷攜手說閒談。 

謁京困蹇呈諸事，未若偕君酒一酣。 

 

 

寄女友 

榴裙傾倒漸多愁，偶縱相思難自收。 

也是寂寥看過眼，何妨邂逅話從頭。 

杯肴還共君醒醉，痴傻由來我唱酬。 

一掬情絲柔甚水，年年攜手許同遊。 

 

 

憶江南 相處偶記 

女兒媚，顰笑最風流。螺黛低吟猶蹙頞，玉顏羞見卻嗔眸。欲語復還休。  經

日別，相擁說離愁。此刻青春堪折贈，來年白首共追遊。長髮為君留。 

 

 

與網路諸友合撰詩集序 

  世事浮沈，塵寰聚散。回眸離會，幾多不堪。故友因見歧以行遠，燕侶或聚

寡而情淡。每思往事，半覺已矣，偶撫陳跡，徒生慨然。志學以來，習詩於網路，

出入格律之間、轉圜意境之際。初始拈韻，不過廿歲。驀然回首，從遊十年。情



藝琢磨，未臻於善，吟詠時日，浮生已半。唏噓之餘，亦復莞爾。 

  自識網雅諸賢，吟和未止，賡韻不輟。但有流觴之雅致，而無擊缽之俗音。

然十年之中，戎庵、藥樓、夜風俱已仙逝，典型夙昔，時相追憶，讀詩懷人，偶

亦愴然。抱樸、風雲、壯齋，吾從之習詩。弘傳詩教，本乎性情，弗詭於道，為

吾輩所欽。故紙、莞莞，吾之同儕。接處吟遊，最為知交，詩出天機，鮮見雕琢。

雖惰和而詩寡，卻誼長而情深，此吾固當愧省，亦為之欣然。 

  吾詩寡，亦拙於速。才之鄙薄，劣于諸賢，或積思累旬，始得成篇。今蒙不

棄，忝列其廁。願筆墨真情，未因事廢，初衷常保，再續詩緣。是以記。 


